
i 

Útdráttur 

Í ritgerðinni er farið lauslega yfir þróun miðla og þá möguleika sem mismunandi miðlar bjóða 

upp á í samskiptum einstaklinga og reynt að fá tilfinningu fyrir upplifun unglinga á 

mismunandi samskiptaleiðum. Einnig er sýnt fram á að netnotkun Íslendinga hefur aukist 

mjög á síðustu árum, með sérstakri áherslu á unglinga.  

Internetið er að miklu leyti notað til samskipta, sérstaklega meðal unglinga. Fjölmargar 

samskiptaleiðir standa til boða á internetinu, en rýnt verður í niðurstöður Hagstofunnar og 

SAFT (Samfélag, fjölskylda og tækni) um notkun á samskiptaleiðum internetsins.  

Fjallað verður um þróun sjálfsmyndar unglinga samkvæmt kenningum Erik Erikson og James 

Marcia, sem sýna fram á mikilvægi þess að einstaklingar þrói með sér heilbrigða sjálfsmynd á 

unglingsárunum. Samskipti unglinga við jafnaldra sína skipta höfuðmáli í þróun sjálfsmyndar 

þeirra og þar sem samskiptin fara í auknum mæli fram á internetinu verða áhrif tölvumiðlaðra 

samskipta könnuð. 

Skoðaðar verða kenningar um tölvumiðluð samskipti og eiginleika þeirra. Sérstaklega verður 

hugað að möguleikum tölvumiðlaðra samskipta til að stuðla að persónulegri tjáningu og verða 

milliliður fyrir náin samskipti.  

Loks verður rýnt í niðurstöður spurningalistakönnunar sem var lögð fyrir 18 unglinga á 

aldrinum 13–16 ára. Í könnuninni var grennslast fyrir um upplifun unglinga á möguleikum 

tölvumiðlaðra samskipta til þess að miðla nánum samskiptum og stuðla að persónulegri 

tjáningu. Niðurstöður könnunarinnar eru bornar saman við kenningar um tölvumiðluð 

samskipti.  

Niðurstöður ritgerðarinnar benda til þess að munurinn á tölvumiðluðum samskiptum og 

samskiptum sem eiga sér stað augliti til auglitis sé minni en áður var talið. Fræðimenn hafa 

jafnvel haldið því fram að tölvumiðluð samskipti geti verið nánari og stuðlað að aukinni 

persónulegri tjáningu en samskipti sem eiga sér stað augliti til auglitis. Mikilvægt er að gera 

sér grein fyrir því að fræðin eru ný af nálinni og eiginleikar tölvumiðlaðra samskipta eru jafn 

mismunandi og þeir eru margir. Þar að auki eru einstaklingar einnig mismunandi og því ekki 

hægt að fullyrða að áhrif tölvumiðlaðra samskipta séu þau sömu á alla unglinga.  

Formáli 

Lokaritgerð þessi er unnin til BA-prófs við Háskóla Íslands. Ritgerðin var unnin vorið 2014 

og jafngildir 12 ECTS-einingum. Sérstakar þakkir fær leiðbeinandi minn, Guðbjörg Linda 

Rafnsdóttir, fyrir áhrifaríka og góða tilsögn. Ég vil einnig þakka Þorbirni Broddasyni fyrir 

góðar ráðleggingar og aðstoð með heimildir. 

1 Inngangur 

Á síðustu 50 árum hefur orðið bylting í fjarskiptum. Með hnattvæðingunni er heimurinn sífellt 

að verða „minni“ og fjarlægð á milli einstaklinga verður sífellt minni fyrirstaða. Tækniþróun í 

fjarskiptabúnaði og aukið framboð á og aðgengi að slíkum búnaði hefur orðið til þess að 

einstaklingar eru orðnir sítengdir umheiminum um síma og net og geta átt fyrirhafnarlaus 

samskipti sín á milli á tiltölulega stuttum tíma, sérstaklega á Vesturlöndum (Carlsson, 2010). 

Þessi öra þróun fjölda mismunandi miðla og auðvelt aðgengi að þeim hefur orðið til þess að 

samskipti einstaklinga hafa tekið á sig margs konar myndir og fara nú í auknum mæli fram í 

farsímum og á internetinu. Sá hópur sem einna áhugaverðast er að skoða til að rannsaka 

möguleg áhrif þessara breytinga eru ungmenni, en rannsóknir hafa ítrekað sýnt fram á að 

ungmenni séu sá aldurshópur sem hefur tekið þeim samskiptamöguleikum sem þróun síðustu 

ára hefur haft í för með sér með hvað opnustum huga (Valkenburg og Peter, 2011; Carlsson, 

2010). 

Unga kynslóðin í dag, sem óx úr grasi eftir að einkatölvur komu til sögunnar og hefur hrærst í 

heimi netsamskipta, farsíma og stafrænnar upplýsingatækni, hefur gjarnan verið nefnd 

tölvukynslóðin. Unglingsárin einkennast af miklum breytingum, ekki síst félagslegum og 

tilfinningalegum. Samkvæmt kenningum þróunarsálfræðinganna Erik Erikson og James 

Marcia er eitt stærsta verkefni einstaklinga á unglingsárunum að þróa með sér heilsteypta 

sjálfsmynd og festa hana í sessi með því að hegða sér samkvæmt henni (Miller, 1989). 

Sjálfsmynd unglinga myndast einna helst með því að þau prufa sig áfram og reyna 

mismunandi einkenni eftir þeim viðbrögðum sem þau fá, oftar en ekki í samskiptum við 

jafnaldra. Tölvukynslóðin hefur alist upp í raunveruleika þar sem samskipti við jafnaldra fara 

að stórum hluta fram á netinu. Ungmenni nútímans takast einnig að miklu leyti á við þau 

þroskaverkefni sem snúa að samskiptafærni og félagslegri hegðun á internetinu (Brown, 

2006).  

Miðluð samskipti (e. mediated communication), það er að segja þau samskipti sem ekki eiga 

sér stað augliti til auglitis, hafa það orð á sér að vera ópersónuleg og ófær um að miðla nánum 

samskiptum þar sem boð eins og svipbrigði, augnsamband og raddblær komast ekki til skila 

vegna eiginleika miðlana (Nie, 2001). Þar sem einn helsti þroskaþáttur unglinga er að þróa 

með sér heilsteypta sjálfsmynd í samskiptum við aðra, sem í auknum mæli fara fram í gegnum 

miðla, er mikilvægt að rannsaka hvort miðlarnir séu í raun ófærir um að koma boðunum til 

skila og hver möguleg áhrif þessarar auknu notkunar geta verið. 

Þær breytingar sem einstaklingar takast á við á unglingsárunum og sú staðreynd að unglingar 

eru sá hópur sem nýtir nýja samskiptamöguleika í einna ríkustum mæli gerir samspil þessara 

fyrirbæra að áhugaverðu og mikilvægu rannsóknarefni. 

Markmið verkefnisins er að fá tilfinningu fyrir upplifun unglinga á mismunandi 

samskiptaleiðum. Notkun unglinga á miðlum til samskipta verður skoðuð, bornar saman 

rannsóknir og staða fræðanna könnuð gagnvart mögulegum áhrifum mismunandi eiginleika 

miðla í persónulegum samskiptum. Sérstaklega er litið til samskipta unglinga og þess hvort 

miðlarnir hefti á einhvern hátt möguleika unglinga til þess að þróa með sér heilbrigða 

sjálfsmynd og eiga í nánum samskiptum. Einnig eru viðbrögð unglinga sjálfra skoðuð með 

könnun sem var lögð fyrir 18 ungmenni á aldrinum 13-16 ára í apríl 2014. Spurt var um 

upplifun þeirra á möguleikum mismunandi miðla til þess að miðla nánd og að vera vettvangur 

fyrir persónuleg samskipti. Niðurstöður könnunarinnar eru svo skoðaðar í ljósi kenninga um 

miðluð samskipti. 

2 Þróun miðlaðra samskipta 

Í þessum kafla verður fjallað um þróun miðlaðra samskipta, frá bréfaskriftum að internetinu. 

Mismunandi samskiptaleiðir verða teknar fyrir og farið yfir möguleika þeirra til þess að miðla 

samskiptum. Lauslega verður farið yfir útbreiðslu og aðgengi að miðlum, sem og gagnrýni 

sem nýir miðlar hafa þurft að sæta gegnum tíðina. 

2.1 Þróun miðla og möguleikar þeirra 

Skriftin er ein merkasta uppgötun mannkyns og gjörbreytti því meðal annars hvernig 

samskipti áttu sér stað. Í hundruð ára voru bréfaskriftir nær eini möguleikinn til þess að eiga í 

samskiptum við einstaklinga sem voru staddir á fjarlægum landsvæðum. Víruð samskipti í 

formi morse-skilaboða, og síðar um símalínur, urðu möguleg á 19. öldinni, en víruð samskipti 

höfðu þann eiginleika fram yfir bréfasendingar að biðtími eftir svari var svo til enginn. 

Upphaflega var síminn að mestu leyti notaður í opinberum tilgangi, einstaklingar gátu í raun 

aðeins stuðst við bréfaskriftir allt fram til þess að síminn varð aðgengilegur almenningi. Á 

Íslandi var fyrsta símalínan lögð 1906 og í kjölfarið varð þróunin mjög hröð; Ísland var komið 

í símasamband við meginland Evrópu í ágúst sama ár. Hinn almenni borgari hafði þó ekki 

stöðugan aðgang að síma fyrr en á seinni hluta 20. aldar (Sigurveig Jónsdóttir og Helga 

Guðrún Johnson, 2006). Talsíminn var ein af þeim tækninýjungum sem áttu hvað stærstan 

þátt í aukinni hnattvæðingu. Með hnattvæðingunni varð heimurinn smám saman minni og 

vegalengdir fóru að skipta minna máli, ekki einungis fyrir fólksflutninga og viðskipti, heldur 

tóku möguleikar einstaklinga til samskipta einnig stakkaskiptum. Síminn gerði fólki kleift að 

eiga samskipti í rauntíma þvert yfir lönd og höf, heiman úr stofu. Vegna þess að síminn 

miðlaði upplýsingum eftir símalínum hafði það þó í för með sér að notendur voru bundnir við 

sömu staðsetningu og síminn sjálfur. Síðar meir komu þráðlausir heimasímar til sögunnar og 

notendur voru þá ekki lengur bundnir línunni á sama hátt og áður. Þráðlausi heimasíminn 

breytti því ekki að dreifisvið símans var enn bundið við staðsetningu símstöðvar heimilisins 

og síminn því eingöngu nothæfur nálægt símstöðinni. 

Það breyttist með tilkomu farsímans. Farsími tengist gervitungli og þarf ekki að vera 

línutengdur til þess að ná sambandi og í fyrsta sinn í sögunni var hægt að ná samstundis til 

einstaklinga, óháð því hvar þeir voru staddir. Segja má að eigendur farsíma hafi orðið 

sítengdir. Í upphafi höfðu örfáir aðgang að farsíma, til dæmis voru einungis 8,6 skráðar 

áskriftir á hverja 1000 manns á Íslandi árið 1986, og það var ekki fyrr en um aldamótin að sú 

tala nam yfir helmingi þjóðarinnar, eða 662 áskriftir á hverja 1000 manns. Farsímaáskriftum 

hefur farið sífjölgandi og samkvæmt Hagstofunni mældust 1.077 áskriftir á hverja 1000 

manns árið 2011 (Hagstofan, 2014c). Farsíminn hefur breyst úr því að vera eingöngu notaður 

til símtala yfir í að bæta við möguleikanum á smáskilaboðum (SMS), þar sem notendur geta 

sent textaboð sín á milli. Farsíminn hefur þróast hratt og örugglega. Margir tæknilegri 

farsímar nútímans eru kallaðir snjallsímar, þar sem tækið er líkara smágerðri tölvu en síma. 

Snjallsíminn býður einstaklingum upp á fjölbreyttari möguleika en hinn hefðbundni farsími. 

Það er hægt að vafra á netinu, skoða tölvupóst eða nýta samskiptamiðla á borð við Facebook 

og Twitter. Þessum möguleikum snjallsíma hefur verið tekið opnum örmum, ekki síst af 

ungmennum. Í unglingakönnun SAFT frá 2013 kemur fram að rúmlega 38% ungmenna á 

aldrinum 9-16 ára í úrtakinu sögðust tengjast internetinu gegnum snjallsíma (Samfélag, 

fjölskylda, og tækni, 2014). Snjallsímar eru gjarnan sítengdir þráðlausu interneti og ganga 

þannig skrefi lengra þegar kemur að því að notandinn sé sítengdur. Nú er ekki einungis alltaf 

hægt að hringja í viðkomandi, heldur er til dæmis einnig hægt að senda honum SMS eða 

skilaboð um Facebook, Twitter eða tölvupóst.  

Nú til dags fara samskipti að miklu leyti til fram á netinu. Internetið verður til á sjöunda 

áratug síðustu aldar í kjölfar rannsókna fræðimanna hjá MIT háskólanum í Bandaríkjunum. 

Internetið er eldra en margan grunar og nær í raun aftur til ársins 1969, þegar það tókst í fyrsta 

sinn að senda boð á milli tveggja tengdra tölva (Leiner o.fl., 2009). Í upphafi var internetið 

þróað og notað í vísindalegum tilgangi og náði ekki til hins almenna borgara fyrr en á níunda 

áratugnum. Þróun internetsins á Íslandi varð mjög svipuð því sem gerðist með þróun símans. 

Fyrsta tenging Íslands við internetið varð árið 1986 þegar Hafrannsóknarstofnun tengist 

EUnet, sem var eitt þeirra neta sem internetið þróast út frá. Ísland tengdist hinu eiginlega 

interneti eins og við þekkjum það árið 1989.  

Rétt eins og með símann var aðgangur almennings í upphafi takmarkaður og internetið 

einungis aðgengilegt á stofnunum. Internetið var í upphafi einkum notað í vísindalegum 

tilgangi (Maríus Ólafsson, 2006). Þegar internetið var kynnt almenningi varð þróunin mjög 

hröð og er nú svo komið að nánast hvert einasta heimili hefur aðgang að internetinu, en 

samkvæmt Hagstofunni voru 96% heimila nettengd árið 2013 (Hagstofan, 2014a). Internetið 

sameinar að mörgu leyti þá miðla sem voru ríkjandi áður fyrr, til dæmis eru flest prentuð 

dagblöð einnig með vefsíðu, eða nokkurs konar netútgáfu prentaða blaðsins og margar 

sjónvarpsstöðvar senda einnig út á netinu eða hafa efni aðgengilegt á netinu. Internetið er ekki 

síður notað til samskipta einstaklinga á milli, en samskiptamöguleikar internetsins eru 

fjölmargir. Tölvupóstur er til dæmis ein elsta samskiptaleiðin sem notendum internetsins 

stendur til boða og er enn mikið notaður. Forritið Skype sameinar síma og tölvu og gerir 

notendum kleift að hringja sín á milli, hvort sem það er úr tölvu í tölvu, í föst númer eða í 

farsíma. Spjallsíður eins og MSN Messenger gefa notendum færi á að eiga texta-, mynd- eða 

myndbandasamskipti sín á milli í rauntíma. Á síðustu árum hafa samskiptasíður hins vegar 

tekið gríðarlegan sprett fram úr öðrum tölvusamskiptamiðlum og hafa vaxið ótrúlega á 

tiltölulega stuttum tíma. Til marks um það var 22% af þeim heildartíma sem eytt er á netinu 

varið á samskiptasíðum árið 2010 (Curran, Fenton og Freedman, 2012). Í ársskýrslu Facebook 

2013 kemur fram að virkir notendur séu yfir 1,2 milljarður manna (Facebook, e.d.). Eins og 

heimurinn allur hafa Íslendingar tekið samskiptasíðum opnum örmum, en í rannsókn SAFT 

frá 2013 segjast yfir 75% aðspurðra unglinga á aldrinum 13-16 ára halda úti persónusíðu (e. 

profile) á Facebook (Heimili og skóli, 2014a). Samskiptasíður eru skilgreindar sem 

internetþjónusta sem leyfir notendum að sníða persónusíðu innan bundins kerfis. Notendur 

mynda sér tengslanet annarra notenda sem þeir tengjast og notendur geta skoðað síður hvers 

annars (S. M. Livingstone, Livingstone og Haddon, 2009). Dæmi um slíkar síður eru Twitter 

og MySpace, en þekktasta dæmið um samskiptasíðu er Facebook. Á Facebook hefur 

notandinn mun meira sjálfsvald til þess að hanna sína persónusíðu og koma sinni persónu á 

framfæri með því að lýsa sjálfum sér og áhugamálum sínum beint eða óbeint gegnum hina 

ýmsu möguleika síðunnar. Facebook býður þar að auki notendum upp á að eiga samskipti við 

þá hópa sem höfða til þeirra og við einstaklinga á texta-, hljóð- eða myndbandsformi. 

Samskiptamöguleikum miðilsins eru vart takmörk sett, en algengast er þó að einstaklingar 

skrifi sín á milli í spjallglugga, ekki ósvipuðum þeim sem þekkjast úr spjallsíðum og SMS 

skilaboðum. Svo virðist sem notkun á spjallforritum hafi minnkað síðan Facebook hóf að 

bjóða upp á þann möguleika.  

Munurinn á hefðbundnum miðlum og internetinu er sá að notendur internetsins leggja einnig 

sitt af mörkum við efnismyndun. Samskiptamiðlar eins og Twitter gera notendum kleift að 

vera í samskiptum við þekkta einstaklinga og koma skoðun sinni á framfæri og upplifa þannig 

að þeir geti haft áhrif á eitthvað sem er í gangi úti í heimi. YouTube býður notendum upp á að 

setja inn myndbönd sem geta náð til milljóna áhorfenda um heim allan, notendur geta tekið 

þátt í umræðum um myndböndin og fylgst með öðrum notendum (Curran o.fl., 2012). 

Samskiptamiðlar eru eins mismunandi og þeir eru margir, en eiga það flestir sameiginlegt að 

vera notaðir bæði til upplýsingasöfnunar og samskipta. Í fljótu bragði geta slíkir miðlar virst 

án allra takmarkana, notendur geta haft samband við hvern sem er, hvenær sem er. Það má 

segja að á síðasta áratug höfum við orðið vitni að samskiptabyltingu, internetið hefur smám 

saman breytt því hvernig við nálgumst hvert annað og við getum lagt okkar af mörkum, veitt 

upplýsingar og mótað samskipti okkar hvert við annað (Curran o.fl., 2012).  

Nýjum miðlum hefur í gegnum tíðina verið tekið með varúð af eldri kynslóðinni. Þar er 

internetið ekki undanskilið og virðist fá sömu útreið og útvarp og sjónvarp fengu á sínum 

tíma. Internet- og tölvunotkun hefur verið gagnrýnd, meðal annars fyrir að gera ungmenni löt. 

Internetið hefur einnig verið gagnrýnt fyrir að auðvelda aðgengi að óviðeigandi efni og vegna 

hættunnar sem stafað getur af barnaníðingum, sem geta nýtt sér eiginleika netsins til þess að 

villa á sér heimildir (Hoy og Perry, 2012; S. Livingstone og Brake, 2010). Þá hefur kynslóðin 

sem ólst upp með samfélagsmiðlum jafnvel verið sökuð um að vera haldin sjálfsdýrkun, sem 

greina megi á því að notkun þeirra á miðlinum snúist að mestu leyti um að sýna sig. Frekari 

gagnrýni hverfist um það að ungmenni vilji frekar eiga fleiri vini en góða og nána vini og eigi 

erfitt með að skilja hugtakið einkalíf (S. Livingstone, 2008;. Hoy og Perry, 2012). Það eru 

vissulega hættur sem fylgja netinu og mikilvægt að fræða börn og unglinga um þær, en það er 

ekki markmið þessarar ritgerðar að meta slíkar hættur. Gagnrýni á miðla er yfirleitt mest 

þegar þeir eru nýir og óþekktir; þannig var það til dæmis með sjónvarpið, sem var gagnrýnt 

fyrir að draga úr lestrarskilningi, sem og fyrir að veita aðgang að ofbeldisfullu efni sem myndi 

stuðla að ofbeldishegðun. Langtímarannsóknir hafa sýnt fram á að sjónvarpsáhorf hafi mjög 

lítil áhrif á lestrarskilning og ofbeldishegðun (Carlsson, 2010). Það er því mikilvægt að mála 

ekki skrattann á vegginn og mynda sér upplýsta skoðun. 

3 Netnotkun ungmenna 

Í þessum kafla verður fjallað um netnotkun ungmenna á Íslandi. Farið verður yfir hversu 

miklum tíma ungmenni eyða á internetinu og í hvaða tilgangi ungmenni nota internetið. 

Sérstök áhersla er lögð á tölvumiðluð samskipti og borin saman notkun tölvupósts, spjallsíðna 

og samskiptasíðna á milli ára meðal aldurshópa. 

3.1 Íslensk ungmenni á netinu 

Í upplýsingasamfélagi nútímans standa einstaklingum til boða fleiri möguleikar til samskipta, 

afþreyingar og upplýsingaöflunar en nokkru sinni fyrr. Það á sérstaklega við í hinum vestræna 

heimi. Á Norðurlöndunum eyðir fólk meira en helmingi frítíma síns í notkun á miðlum eins 

og sjónvarpi, útvarpi og internetinu (Carlsson, 2010). Sjónvarpið er enn sá miðill sem er mest 

notaður, en notkun miðla er breytileg eftir aldri. Þannig er internetið sá miðill sem yngra fólk 

notar mest í frítíma sínum. Yfir 95% af ungmennum á Norðurlöndunum hafa aðgang að 

interneti og meirihluti þeirra vafrar daglega á netinu (Carlsson, 2010). Netnotkun ungmenna 

hefur farið vaxandi undanfarin ár og í könnun SAFT frá 2013, sem var lögð fyrir 954 

grunnskólanemendur á aldursbilinu 9-16 ára, kemur fram að rúmlega 67% þáttakenda sögðust 

fara á internetið nokkrum sinnum á dag, sem er aukning úr 45% í svipaðri könnun SAFT árið 

2009 (Heimili og skóli, 2014a). Þegar þátttakendur voru spurðir hversu miklum tíma þeir 

teldu sig eyða daglega á internetinu var greinilegur munur á milli aldurshópa, en það er 

augljóst samband á milli hærri aldurs og þess tíma sem fer í netnotkun, þar sem netnotkun 

eykst með hækkuðum aldri hjá ungmennum. 

 

Mynd 1. Dagleg netnotkun ungmenna í klukkustundum samkvæmt könnun SAFT 2013 (Heimili og skóli, 
2014a) 

Meðaltíminn sem unglingar á aldursbilinu 13–16 ára eyða á internetinu er í kringum 2,2 

klukkustundir á dag á virkum dögum, en eykst í um þrjár klukkustundir á dag um helgar eða á 

frídögum.  

Samkvæmt könnuninni segjast unglingar meðal annars nota internetið til að skoða 

myndbandasíður eins og YouTube og hlusta á tónlist, en ungmenni nota internetið þó helst til 

þess að skoða samskiptasíður. Þegar niðurstöður Hagstofunar og SAFT um tölvumiðluð 

samskipti einstaklinga eru bornar saman kemur í ljós að þær eru keimlíkar og gefa góða 

hugmynd um það hvernig unglingar kjósa að haga samskiptum sínum á netinu. Athuga verður 

að tölur Hagstofunnar miðast við notkun síðustu þriggja mánaða og eru tölurnar þar því hærri 

en í könnun SAFT, sem spyr um daglega og vikulega notkun. Í niðurstöðum Hagstofunnar 

vantar tölur fyrir tölvupóst og spjallsíður árin 2011 og 2013 og fyrir samskiptasíður árin 2009 

og 2012.  

Tafla 1. Tölvumiðluð samskipti einstaklinga 2009–2013 (Hagstofan, 2014b). 

Tafla 1 sýnir tölvumiðluð samskipti einstaklinga frá árunum 2009 til 2013 samkvæmt 

rannsóknum Hagstofunnar. Einstaklingar voru spurðir hvort þeir hefðu notað internetið á 

síðustu þremur mánuðum til að senda eða fá tölvupóst eða nota spjallsíður og samskiptasíður 

eins og Facebook. Niðurstöður eru lagðar fram í prósentum. Þegar rýnt er í tölurnar er 

greinilegt að þrátt fyrir að vera ein elsta formgerð tölvusamskipta er tölvupóstur enn mikið 

notaður af öllum aldurshópum og mælist notkunin nokkuð stöðug á milli ára. Notkunin er 

mest hjá hópnum 25-34 ára, eða 98,1%, og minnst hjá hópnum 55-64 ára, eða 92,4% árið 

2013. Notkun samskiptasíðna fer vaxandi ár frá ári hjá öllum aldurshópum. Elstu tölur um 

notkun samskiptasíðna eru frá 2010, og þá þegar segjast rúm 91% ungmenna hafa notað 

samskiptasíður á síðustu þrem mánuðum, en hlutfallið fer lækkandi með hækkuðum aldri. 

Í tölunum kemur sérstaða ungmenna hvað varðar notkun á samskiptasíðum og spjallsíðum 

berlega í ljós; ungmenni virðast nota tölvupóst eins mikið og aðrir aldurshópar en þegar 

samskiptasíður og spjallsíður eru skoðaðar eru þær samskiptaleiðir greinilega vinsælli hjá 

yngri kynslóðinni. Notkun slíkra síðna fer minnkandi með hverju hækkandi aldursbili, burtséð 

frá því hvaða ártal er skoðað. Þegar tölur yfir notkun samskiptasíðna og spjallsíðna eru 

skoðaðar er hægt að velta því fyrir sér hvort notkun á spjallsíðum fari minnkandi vegna 

samskiptasíðna eins og Facebook, sem bjóða einnig upp á samskipti í spjallglugga og eru í 

raun samskiptasíða og spjallsíða í senn. Árið 2009 mælist notkun ungmenna á spjallsíðum 

Aldur 16-24 25-34 35-44 45-54 55-64 

2009 Notað tölvupóst 89.9% 95.5% 94.5% 88.5% 86% 

Tekið þátt á spjallsíðum/spjallforritum 92.6% 80.2% 63.3% 39.1% 27.2%

Notað samskiptasíður, eins og Facebook .. .. .. .. .. 

2010 Notað tölvupóst 95.4% 96.8% 95.8% 93% 88.6%

Tekið þátt á spjallsíðum/spjallforritum 76.9% 69.5% 42% 27.6% 15.5%

Notað samskiptasíður, eins og Facebook 91.6% 86.7% 73.6% 55.3% 45% 

2011 Notað tölvupóst .. .. .. .. .. 

Tekið þátt á spjallsíðum/spjallforritum .. .. .. .. .. 

Notað samskiptasíður, eins og Facebook 96.2% 88% 75.2% 68.9% 55.1%

2012 Notað tölvupóst 98.1% 98.3% 99.2% 96.5% 90.8%

Tekið þátt á spjallsíðum/spjallforritum 92.1% 83.7% 75.8% 57.3% 38.7%

Notað samskiptasíður, eins og Facebook .. .. .. .. .. 

2013 Notað tölvupóst 97.1% 98.1% 97.3% 95.8% 92.4%

Tekið þátt á spjallsíðum/spjallforritum .. .. .. .. .. 

Notað samskiptasíður, eins og Facebook 97.1% 94% 83.8% 76.2% 65.9%

rúm 92% en ári síðar, þegar Hagstofan spurði fyrst fyrir um notkun samskiptasíðna, lækkaði 

sú tala niður í 76,9%. Tölur vantar fyrir 2010 og 2011 en árið 2012 mælist hlutfallið 92,1% 

Athugavert er að sama ár vantar tölur fyrir samskiptasíður. Það er því spurning hvort 

einstaklingar flokki Facebook sem spjallsíðu þegar þann möguleika vantar. 

SAFT (Samfélag, fjölskylda og tækni) er vakningarátak um örugga og jákvæða notkun barna 

og ungmenna á Íslandi á tölvum og nýmiðlum (Samfélag, fjölskylda og tækni, 2014). SAFT 

hefur lagt kannanir fyrir ungmenni og foreldra þeirra til að mæla netnotkun barna og 

ungmenna. Kannanirnar voru lagðar fyrir nemendur á aldursbilinu 9–16 ára árin 2003, 2007, 

2009 og 2013. Í þeim spurningum könnunarinnar er snúa að því hvað ungmenni gera á netinu 

er spurt um daglega og vikulega notkun, þar að auki eru niðurstöður meðal annars flokkaðar 

eftir bekkjum og eru fyrir vikið skýrari en niðurstöður Hagstofunnar.  

Tafla 2. Tölvumiðluð samskipti unglinga 2009 samkvæmt könnun SAFT (Heimili og skóli, 2014b) 

2009 8. bekkur 9. bekkur 10. bekkur 

Vafra á Facebook eða MySpace 84% 87% 87% 

Sendi og fæ tölvupóst 42% 44% 65% 

Sendi skyndiskilaboð (MSN) 74% 80% 90% 

 

Tafla 2 sýnir tölvumiðluð samskipti unglinga árið 2009 samkvæmt könnun SAFT. 

Þátttakendur voru spurðir „Hvað gerir þú á netinu?“. Fjöldi svarmöguleika var í boði, en þeir 

sem snéru beinlínis að samskiptaforritum voru „Vafra á Facebook/MySpace“,„Sendi og fæ 

tölvupóst“ og „Sendi skyndiskilaboð (MSN)“. Líkt og í niðurstöðum Hagstofunnar sýnir þessi 

könnun að ungmenni eru þegar árið 2009 orðin mjög virk á samskiptasíðum, þar sem af 

nemendum í 8. bekk segjast 84% nota netið til þess að fara á samskiptasíður, en hlutfallið 

hækkar eilítið, eða upp í 87%, í 9. og 10. bekk. Þegar litið er á notkun tölvupósts er greinileg 

aukning á milli ára, þar sem 42% áttundubekkinga og 44% níundubekkinga segjast nota netið 

til þess að senda og fá tölvupóst, en hlutfallið hækkar upp í 65% meðal tíundubekkinga. Þegar 

niðurstöður vegna notkunar á spjallsíðum eins og MSN eru skoðaðar hækkar hlutfallið einnig 

með hækkuðum aldri. Þar segjast 74% áttundubekkinga, 80% níundubekkinga og 90% 

tíundubekkinga nota internetið til þess að senda skyndiskilaboð á spjallsíðum. 

Tafla 3. Tölvumiðluð samskipti unglinga 2013 samkvæmt könnun SAFT (Heimili og skóli, 2014a) 

Tafla 3 sýnir tölvumiðluð samskipti unglinga árið 2013 samkvæmt könnun SAFT. 

Þátttakendur voru spurðir „Hefur þú gert eitthvað af eftirfarandi á netinu á síðastliðnum 

mánuði?“ Svarmöguleikar voru fleiri en árið 2009, en sams konar svarmöguleikar og notaðir 

voru í töflu 2 voru notaðir við gerð töflu 3. Árið 2013 hljóðuðu svarmöguleikarnir svo: 

„Skoðað samskiptasíður eins og t.d. Facebook, Tumblr og MySpace", "Sent og/eða fengið 

tölvupóst“ og „Sent skyndiskilaboð (t.d. á Snapchat, Facebook Chat, Skypechat, GChat)“. 

Þátttakendur fengu einnig möguleika á því að taka fram hvort notkunin væri dagleg eða 1-2 

sinnum í viku og eru niðurstöður því nákvæmari fyrir vikið. 

Niðurstöður benda til þess að samskiptasíður séu vinsælasta samskiptaleið unglinga á 

internetinu. Ef litið er á vikulega notkun, þar sem niðurstöður daglegrar og vikulegrar 

notkunar voru lagðar saman, segjast 95% áttundubekkinga og 96% níundubekkinga og tíundu 

bekkinga skoða samskiptasíður. Þegar niðurstöður um notkun tölvupósts eru skoðaðar kemur í 

ljós að tíðnin er dreifðari en í notkun samskiptasíðna eða skyndiskilaboða. Til dæmis segjast 

21% áttundubekkinga nota tölvupóst daglega og 19% vikulega; þegar notkun áttundubekkinga 

á samskiptasíðum er skoðuð segjast 86% nota samskiptasíður daglega og 9% vikulega. 

Niðurstöður benda til þess að tölvupóstnotkun sé ólíklegri til þess að vera daglegt fyrirbæri 

meðal unglinga en notkun á spjallsíðum og samskiptasíðum. Ef dagleg og vikuleg notkun er 

lögð saman, eins og var gert með samskiptasíður hér að ofan, kemur í ljós að 40% 

áttundubekkinga, 48% níundubekkinga og 50% tíundubekkinga segjast nota tölvupóst að 

minnsta kosti vikulega. Niðurstöður SAFT benda til þess að unglingar skoði tölvupóst 

sjaldnar en niðurstöður Hagstofunnar gefa til kynna, ef haft er í huga að SAFT könnunin 2013 

spyr út í daglega og vikulega notkun og mælist á milli 40-50%, en Hagstofan spyr út í síðustu 

þrjá mánuði og mælist 97%. Þar að auki er aldursbilið í niðurstöðum Hagstofunnar frá 16-24 

2013 Tíðni 8. bekkur 9. bekkur 10. bekkur 

Skoðað samskiptasíður  Daglega 86% 91% 90% 

 1-2x í viku 9% 5% 6% 

Sent eða fengið tölvupóst  Daglega 21% 19% 24% 

 1-2x í viku 19% 29% 26% 

Sent skyndiskilaboð Daglega 55% 61% 42% 

 1-2x í viku 14% 18% 19% 

ára; hvað varðar þessa rannsókn er því betra að líta til niðurstaða SAFT, sem beinir 

kastljósinu sérstaklega að unglingum. 

Þegar niðurstöður SAFT frá 2009 og 2013 eru bornar saman kemur í ljós að það hefur orðið 

aukning í notkun ungmenna á samskiptasíðum, en þar hækkar hlutfall áttundubekkinga úr 

84% upp í 95%, og meðal níundu- og tíundubekkinga úr 87% upp í 96%. Tölvupóstnotkun er 

að mestu leyti sú sama í báðum könnunum. Notkun tölvupósts minnkar úr 42% niður í 40% 

meðal áttundubekkinga og hækkar úr 44% í 48% meðal níundubekkinga en stærsti munurinn 

er meðal tíundubekkinga, en þar lækkar hlutfallið úr 65% niður í 50%. Þegar litið er til 

notkunar skyndiskilaboða eða spjallsíðna eru niðurstöður á milli ára einnig keimlíkar. Meðal 

áttundubekkinga er hlutfallið það sama 2009 og 2013, eða 69%, notkun níundubekkinga 

lækkar örlítið, eða úr 80% niður í 79% á milli ára, en munurinn er mestur hjá 

tíundubekkingum, þar sem notkunin fer úr 90% niður í 61% árið 2013. 

Það er auðvelt að færa rök fyrir því að samskiptasíður séu helsti vettvangur rafrænna 

samskipta einstaklinga í nútímanum og það er sérstaklega áberandi meðal unglinga. Í 

niðurstöðum Hagstofunnar og SAFT frá árinu 2013 segjast yfir 95% unglinga nota internetið 

til þess að skoða samskiptasíður. Spjallsíður eru einnig vinsælar, sérstaklega meðal unglinga, 

og tölvupóstur er ennþá notaður. Ef litið er til niðurstaðna er ljóst að notkun á internetinu til 

samskipta hefur farið vaxandi síðustu ár. Á internetinu standa einstaklingum til boða 

fjölmargar samskiptaleiðir með mismunandi eiginleika. Í ljósi mikillar aukningar á notkun 

internetsins til samskipta er mikilvægt að rannsaka hvaða afleiðingar sú aukning gæti 

mögulega haft í för með sér. 

4 Fræðileg umfjöllun 

Í þessum kafla verður fræðilega hluta rannsóknarinnar gerð skil. Fyrri kaflinn fjallar um 

unglingsárin, en sérstök áhersla er lögð á kenningar þróunarsálfræðinganna Erik Erikson og 

James Marcia um mikilvægi þess að unglingar þrói með sér heilsteypta sjálfsmynd. 

Umfjöllunarefni seinni kaflans er kenningar um tölvumiðluð samskipti. Greint verður frá 

fimm þekktum kenningum innan fræðanna þar sem leitast er við að útskýra áhrif 

tölvumiðlaðra samskipta og hvað gerir þau frábrugðin samskiptum sem eiga sér stað augliti til 

auglitis. 

4.1 Unglingar 

Unglingsárin eru það tímabil á æviskeiði einstaklinga sem skilur að bernskuna og 

fullorðinsárin. Einstaklingar á unglingsárunum þurfa að takast á við fjölda áskorana, meðal 

annars að móta framtíðaráformin og þá stefnu sem þeir vilja taka í lífinu varðandi nám eða 

vinnu. Unglingar þurfa einnig að takast á við kynferðisleg sambönd í fyrsta sinn og læra í 

auknum mæli að fara með peninga. Á unglingsárunum þurfa einstaklingar að taka á sig meiri 

ábyrgð en þeir gerðu sem börn (Dworetzky og Davis, 1989). Unglingsárin einkennast af 

miklum líkamlegum, andlegum og sálfélagslegum breytingum, sem einstaklingar verða að 

laga sig að til þess að verða að heilbrigðum fullorðnum einstakling. Flestir aðlagast 

breytingunum vel, en fyrir suma eru unglingsárin erfiður tími sem er litaður af sálrænum og 

hegðunarvandamálum, eins og drykkju og áhættuhegðun (Kaplan og Sadock, 1988).  

Á unglingsárunum verður mikil þróun í þeim svæðum heilans er stjórna hegðun og 

tilfinningum (Steinberg, 2005). Steinberg telur að þróunin sé svo ör á þessum árum að 

einstaklingar eigi erfitt með að takast á við breytingarnar, þeir hafi ekki þróað með sér þá 

hæfileika sem þarf til þess að hafa betri stjórn á breyttri heilavirkni. Steinberg telur að 

hugsanagangur ungmenna sé afrakstur félagslegrar, tilfinningalegrar og vitsmunalegrar 

úrvinnslu. Til þess að gera sér grein fyrir því hvernig breyting í hugsun ungmenna hefur áhrif 

á félagslega og tilfinningalega þróun verður að skoða samband vitsmuna og tilfinninga 

(Steinberg, 2005).  

Því hefur verið haldið fram að vafasamar ákvarðanir sem sum ungmeni taka séu til komnar 

vegna slæmrar vitsmunagetu. Steinberg er ósammála og bendir á að tilfinningar og félagslegur 

þrýstingur hafi sérstaklega mikil áhrif á ákvörðunartöku ungmenna og geti leitt til slæmrar 

ákvarðana, þrátt fyrir að ungmennin geri sér grein fyrir mögulegum afleiðingum ákvarðanna 

sinna (Steinberg, 2005). Hjá ungmennum hafa félagslegur þrýstingur og tilfinningar meira 

vægi í ákvarðanatöku en hjá fullorðnum. Ungmenni eru líklegri til þess að vera sjálfhverf en 

fullorðnir. Þó svo að ungmenni átti sig á því að sjónarmið og hugmyndir séu mismunandi á 

milli einstaklinga einblína þau frekar á eigin sjónarmið og hugmyndir og sjá heiminn fremur 

út frá eigin reynslu en reynslu annarra. Það er algeng hugmynd meðal ungmenna að þau séu 

einstök, að það sem eigi við um aðra eigi ekki endilega við um þau. Ungmenni geta einnig 

verið mjög gagnrýnin á aðra og raunar ekki síður á sig sjálf (Hoy og Perry, 2012). Internetið 

er vettvangur þar sem ekki er hægt að ganga að því vísu að upplýsingar eða gögn sem 

einstaklingar senda inn gleymist eða hverfi. Það má gera ráð fyrir því að það sem einu sinni er 

sett inn á netið sé komið til þess að vera. Fljótfærar ákvarðanir unglings á netinu geta því 

orðið honum til ama ævilangt. 

4.1.1 Kenningar Erik Erikson 

Kenningar þróunarsálfræðingsins Erik Erikson hafa verið notaðar til þess að útskýra þær 

breytingar sem einstaklingar verða fyrir á unglingsárunum. Erikson var fæddur 1902 í 

Frankfurt og sótti nám við sálgreiningarstofnunina í Vín, Austurríki, þar sem hann lærði 

meðal annars hjá Sigmund Freud upphafsmanni sálgreiningar og frumkvöðli á sviði 

sálfræðinnar (Miller, 1989).  

Erikson skoðar meðal annars samspil einstaklinga og ríkjandi menningar og telur að menning 

aðlagist einstaklingum, en að einstaklingar þurfi einnig að aðlagast ríkjandi menningu.  

Persónuleikar greinast í hópa eftir umhverfi þess tíma sem einstaklingurinn lifir á. Til dæmis 

eru gerðar ríkari kröfur til einstaklinga á tímum kreppu eða styrjaldar en eru gerðar í góðæri.  

Erikson telur að þrátt fyrir mismunandi umhverfi og kröfur til einstaklinga séu þeir eiginleikar 

sem stjórna einstaklingsþróun meðfæddir. Þroski einstaklingsins og væntingar samfélagsins 

mynda í sameiningu átta tímamót sem einstaklingar verði að vinna úr til þess að öðlast 

heilbrigðan persónuleika. Hvernig einstaklingur tekst á við tímamótin getur haft jákvæðar og 

neikvæðar afleiðingar fyrir hann. Ef einstaklingur tekur ekki rétt á þeim áskorunum sem hann 

þarf að yfirstíga til þess að geta sagt skilið við tiltekin tímamót getur það valdið því að 

einstaklingurinn sé enn að vinna úr áskoruninni síðar á ævinni. Til dæmis geta margir 

fullorðnir enn verið að berjast við að þróa með sér sjálfsmynd, sem Erikson skilgreinir sem 

skilning á og sátt við sjálfið og samfélagið (Miller, 1989). 

Við smíði kenningar sinnar notaði Erikson mikið af þeim grundvallarhugmyndum sem Freud 

lagði fram en telur jafnframt að einstaklingar gangi í gegnum átta mismunandi þroskastig á 

lífsskeiðinu. Hvert þroskastig er einstakt og einstaklingar þurfa að fást á heilbrigðan máta við 

þau verkefni sem einkenna þroskastigið. Ef verkefni þroskastigsins er ekki lokið á 

fullnægjandi máta getur það haft félagsleg og sálræn áhrif á einstaklinginn til frambúðar.  

Samkvæmt Erikson einkennast unglingsárin af því að rými þeirra samskipta sem eru mikilvæg 

einstaklingnum víkka út frá nánasta umhverfi og skóla og teygja sig til jafningja, hópa og 

fyrirmynda unglingsins. Einstaklingurinn byrjar að sækjast eftir viðurkenningu frá 

jafnöldrum, fremur en frá foreldrum. Unglingurinn sækir hugmyndir sínar um hvað sé 

skaðlegt eða furðulegt til jafnaldranna og reynir að verða hluti af hóp. Hópurinn hjálpar 

unglingnum að mynda sjálfsmynd sína. Unglingurinn skilgreinir bæði sjálfan sig og aðra út 

frá sínu nánasta umhverfi, sem og þeim viðmiðum og gildum sem hópurinn heldur á lofti. Á 

unglingsárunum er heimssýn og hegðun unglingsins að miklu leyti mótuð af hugmyndum 

hópsins.  

Sem dæmi um hagstæða útkomu þroskastigsins nefnir Erikson einstakling sem tekst að mynda 

áreiðanlega tilfinningu fyrir sjálfsmynd sinni og þróar með sér hæfileika til þess að mynda 

náin tengsl við aðra innan þess umhverfis sem hann lifir í. Einstaklingurinn þróar kynvitund 

sína og sjálfstraust og setur sér markmið. Einstaklingurinn er jafnframt trúr þeirri 

hugmyndafræði sem hann fylgir og trúr maka sínum, ef svo á við. Óhagstæð útkoma 

þroskastigsins gæti hins vegar verið að unglingurinn sé í vafa um kynvitund sína, leiðist til 

afbrota eða verði veikur á geði. Unglingurinn á einnig á hættu að líta upp til og tengja sig 

óeðlilega sterkt óheilbrigðilega viðfyrirmyndir sínar, sem getur leitt til bjögunar á sjálfsmynd 

unglingsins (Palombo, Koch og Bendicsen, 2009). 

Á þroskastigi ungmenna er sjálfsmyndarkreppa helsta verkefnið sem einstaklingurinn þarf að 

takast á við. Líkamlegar breytingar hafa í för með sér persónulegar og félagslegar afleiðingar 

og nýir möguleikar opnast fyrir einstaklingnum, en á sama tíma gerir samfélagið meiri kröfur 

til hans og einstaklingurinn verður að bregðast við þeim. Á unglingsárunum brennur 

spurningin „Hver er ég?“ á vörum ungmennanna. Unglingurinn þarf að laga skynjun á 

einstaklingseðli sínu þeim að breytingum sem kynþroskinn hefur í för með sér, velta fyrir sér 

framtíðarhorfum sínum og öðlast þroskaðri kynferðissjálfsmynd, ásamt því að tileinka sér ný 

gildi (Boyd og Bee, 2011; Miller, 1989). Þroskastig ungmenna gerir þá grundvallarkröfu til 

einstaklingsins að hann þrói með sér heildstæða sjálfsmynd sem hann er sáttur við og styrki 

hana með því að hegða sér samkvæmt henni. Erikson nefnir kröfuna hollusta (e. fidelity) 

(Palombo o.fl., 2009). Unglingurinn myndar sjálfsmynd sína að miklu leyti með því prufa sig 

áfram með sjálfsmyndina og aðlaga hana eftir viðbrögðum annarra. Samskipti unglingsins við 

jafnaldra sína og hópa, svo sem trúarhópa og pólitíska hópa, veita honum vettvang til þess að 

prófa sig áfram með sjálfsmyndina. Ungmenni veita því sérstaka athygli hvernig þau koma 

öðrum fyrir sjónir og meta viðbrögð annarra við þeirri sjálfsmynd sem þau prófa hverju sinni 

(Miller, 1989). 

Erikson telur að á þroskastigi ungmenna nái einkenni fyrri stiga, svo sem traust, sjálfsstjórn, 

framtakssemi og vinnusemi, hámarki. Samkvæmt Erikson verða ungmenni að fullgera þær 

sjálfshugmyndir sem þau hafa þróað með sér í bernsku í heilsteyptari sjálfsmynd, sem styður 

við þær nýju þarfir, færni og markmið sem þau þurfa að uppfylla. Ef einstaklingi mistekst að 

laga sig að breytingunum myndar hann með sér sundurlausa sjálfsmynd. 

4.1.2 Kenningar James Marcia 

Þróunarsálfræðingurinn James Marcia byggir kenningu sína á hugmyndum Erikson, en telur 

þó að þróun fullmótaðar sjálfsmyndar ungmenna sé bundin tveimur víddum., Önnur þeirra er 

könnun (e. exploration), sem vísar til þess hvort ungmenni hugleiði og prufi mismunandi 

skoðanir, gildi og hegðun sem gæti reynst þeim vel. Hin víddin er skuldbinding (e. 

commitment), sem vísar til þess hversu trúr einstaklingurinn er hugmyndum sínum og gildum. 

Þær hugmyndir geta til dæmis verið pólitískar eða trúarlegar (Hoy og Perry, 2012). Kenningin 

tilgreinir fjögur stig sem lýsa stöðu einstaklingsins í þróun sjálfsmyndar sinnar. Tímabilin eru 

mismunandi eftir samspili könnunar og skuldbindingar, en einstaklingar þurfa ekki að ganga í 

gegnum öll tímabilin til þess að þróa með sér fullmótaða sjálfsmynd. 

1. Óhnitmiðuð sjálfsmynd (e. identity diffusion): Tímabilið þegar 

ungmenni eru ekki að hugleiða eða prufa ólíkar sjálfmyndir eða að 

skuldbinda sig. Einstaklingar á tímabilinu eru marklausir, leggja litla 

áherslu á að rækta sambönd við aðra og er oft lýst sem 

metnaðarlausum (Hoy og Perry, 2012). Unglingurinn veit ekki hver 

hann vill verða né hvert hann stefnir. 

2. Fyrirfram ákveðin sjálfsmynd (e. identity foreclosure) Það sem 

einkennir tímabilið er að einstaklingar skuldbinda sig án þess að skoða 

valkosti. Skuldbindingum kann að vera þröngvað upp á þá af 

fjölskyldu, til dæmis er þeim gert að feta í fótspor foreldra varðandi 

nám eða atvinnu. Ungmenni gætu einnig skuldbundið sig blint 

gagnvart trúarhópi eða stjórnmálahreyfingu. Það er einkennandi fyrir 

ungmenni á þessu tímabili að þau sækjast óeðlilega mikið eftir 

samþykki foreldra eða hópa. 

3. Tímabundin stöðnun (e. moratorium) Ungmenni á þessu skeiði, sem 

einnig mætti kalla frestun, eru sífellt að meta valkosti sína en eru rög 

við að skuldbinda sig. Einstaklingurinn er óviss með bæði hvaða 

stefnu hann vill taka í lífinu sem og hver hann vill verða. 

Einstaklingurinn er ekki tilbúinn til þess að taka ákvarðanir til lengri 

tíma meðan á óvissunni stendur. Í nútímasamfélögum er frestun talin 

heilbrigð og ungmenni beinlínis hvött til þess að skuldbinda sig ekki 

of fljótt, heldur taka meðvitaðar ákvarðanir. 

4. Fullmótuð sjálfsmynd (e. identity achievement) Einstaklingurinn 

hefur öðlast heildstæða sjálfsmynd í kjölfar heilbrigðrar skoðunar og 

ákvörðunartöku varðandi framtíðaráætlanir sínar, hugmyndir, gildi og 

sambönd. Unglingurinn veit hvert hann stefnir og hefur skuldbundið 

sig persónulega. (Hoy og Perry, 2012; Miller, 1989). 

Erikson og Marcia fjalla báðir um mikilvægi þess að einstaklingar nái að þróa með sér 

heilbrigða sjálfsmynd á unglingsárunum. Samskipti unglinga eru lykilatriði í þróun 

sjálfsmyndar þeirra. Niðurstöður benda til þess að samskiptin fari í auknum mæli fram á 

internetinu. Það er því mikilvægt að kanna eiginleika tölvumiðlaðra samskipta, en þó svo að 

fræðin séu ný af nálinni hefur töluvert verið skrifað um þau. 

4.2 Tölvumiðluð samskipti 

Það gefur auga leið að ýmislegt hefur breyst í tölvumiðluðum samskiptum í seinni tíð, enda er 

þróunin gríðarlega ör og það getur skapað vandamál við smíði kenninga. Fyrstu kenningar er 

snéru að tölvumiðluðum samskiptum eru hreinlega orðnar úreltar, eða má í besta falli nota til 

þess að skýra þá eiginleika sem einkenndu tölvumiðluð samskipti í byrjun. Þær kenningar 

geta ekki útskýrt samskipti gegnum forrit eins og Skype, þar sem notendur geta talað við 

hvorn annan í gegn um myndavél og átt þannig samskipti augliti til auglitis í rauntíma. Þess 

vegna hafa fyrstu kenningarnar sem reyndu að útskýra tölvumiðluð samskipti annað hvort 

verið lagðar til hliðar eða betrumbættar til þess að halda í við tækninýjungar. Gott dæmi er 

kenningin um félagslega nærveru (e. social presence theory), sem hefur tekið miklum 

breytingum. Möguleikar miðla til samskipta eru sífellt að breytast og til að reyna að spá rétt 

fyrir um möguleg áhrif þeirra notkunarmöguleika sem framtíðarmiðlar kunna að bjóða 

verðum við að vera meðvituð um kosti og galla fyrri kenninga. Scott (2009) bendir á að við 

getum ekki spáð fyrir nýjungum og því ættum við að reyna að búa til kenningar sem geta það. 

4.2.1 Kenningar um skort á boðum 

Kenningar um skort á boðum (e. cues-filtered-out theories) eru þær kenningar sem telja 

tölvumiðluð samskipti ekki geta miðlað boðum sem berast í samskiptum augliti til auglitis og 

að þau takmarki því miðlun tilfinninga og annarrar félagslegrar virkni sem slík boð geta 

komið til skila. Augnsamband, raddblær og svipbrigði eru dæmi um boð sem sumir miðlar 

geta ekki komið til skila. Culnan & Markus (1987) mótuðu hugtakið til þess að hópa 

kenningarnar saman (Knapp og Daly, 2011).  

4.2.2 Kenning um félagslega nærveru 

Kenningin um félagslega nærveru (e. social presence theory) á rætur að rekja til kenningar 

George Herbert Mead um táknræn samskipti og sneri upprunalega að samskiptum sem eiga 

sér stað augliti til auglitis (Knapp og Daly, 2011). Í upphafi greindu fræðimenn frá því 

hvernig boð sem komið var til skila með líkamstjáningu líkt og augnsambandi og 

svipbrigðum í samskiptum geri þau nánari. Hugtakið „félagsleg nærvera“ er talið hafa komið 

fyrst fram árið1976 í grein Short um sálfélagslega fjarskiptatækni. Short taldi að einstaklingar 

geti haft áhrif á það hversu náin samskiptin þeirra séu, hvort sem þau fari fram augliti til 

auglitis eða gegnum miðil. 

Með aukinni fjarskiptatækni varð ljóst að félagsleg nærvera var sífellt að verða flóknara 

hugtak og laut ekki einungis að því hvort einstaklingar væru líkamlega á sama stað. Biocca og 

Harms (2002) útskýrðu félagslega nærveru sem tilfinningu einstaklinga fyrir nærveru hvors 

annars, það er að segja, hvort þeir telji sig hafa aðgang að sálfélagslegu og tilfinningalegu 

ástandi viðmælanda. Í takt við aðrar kenningar sem einblína á skort á boðum gengur 

kenningin um félagslega nærveru út frá því að mismunandi samskiptaleiðir geti komið boðum 

misvel til skila. Því færri boðum sem miðillinn getur komið til skila, því minni hlýleika og 

aðild upplifa notendurnir (Knapp og Daly, 2011). Kenningin hefur verið gagnrýnd, meðal 

annars fyrir óskýra lýsingu á hugtakinu félagsleg nærvera og fyrir að geta hvorki mælt né 

skilgreint möguleika miðla eða hugtaksins. (Biocca, Harms og Burgoon, 2003).  

Gagnrýni á kenninguna og aldur hennar hefur orðið til þess að kenningin hefur verið 

endurskilgreind til að gera ráð fyrir nýjum samskiptamiðlum og aðstæðum. Elsta 

skilgreiningin á hugtakinu er frá sjöunda áratugnum, þar sem því er lýst sem skynjun á því 

hvort viðmælandi sé nærstaddur eða fjarverandi. Félagsleg nærvera hefur þar að auki verið 

skilgreind sem skynjun á því hversu raunverulegur einstaklingur virðist í miðluðum 

samskiptum; enn önnur skilgreining telur hugtakið fyrirbrigði sem stjórnast af þeim boðum 

sem miðlast án orða og stýra sýndarfjarlægð á milli einstaklinga (Biocca o.fl., 2003).  

Skilgreiningar hugtaksins í gegnum árin eru fjölmargar og óvissa ríkir enn meðal fræðimanna 

um hvernig eigi að skilgreina það. Meðal annars þess vegna er erfitt að afmarka hugtakið og 

útskýra nákvæmlega. Mismunandi túlkanir urðu til þess að Biocca, Harms og Burgoon (2003) 

reyndu að skilgreina kenninguna betur og stuðla að skilvirkari notkun hennar. Þeir telja að 

hugtakið félagsleg nærvera geti verið útskýrð sem sú upplifun að vera með öðrum. Það kemur 

fram í grein þeirra að almennt séu skilgreiningar á hugtakinu óskýrar og of víðtækar. Það er 

einnig óvissa hvort líta eigi á hugtakið sem eiginleika miðilsins eða skynjun notenda (Biocca 

o.fl., 2003).  

Með aukinni tækniþróun hafa miðlar geta boðið upp á fjölbreyttari form samskipta, í seinni 

tíð hafa til dæmis ýmsar samskiptasíður rutt sér til rúms á internetinu, síður þar sem notendum 

býðst að setja inn persónumyndir (e. avatar) til að einkenna sjálfa sig. Það geta verið 

sjálfsmyndir eða karakterar, einhver mynd sem viðmælandi getur tengt við notandann. 

Forsendur kenningarinnar um félagslegrar nærveru um textasamskipti hafa verið lagaðar að 

þessum breytingum. Biocca, Harms og Burgoon efast um úrbæturnar á kenningunni vegna 

þeirra ályktana sem draga verður af slíkum úrbótum. Bæði um eiginleika þeirra miðla sem 

notast er við í félagslegum samskiptum, sem og þeirra boða sem skapa félagslega nærveru. Að 

þeirra mati á kenningin um félagslega nærveru að geta gert ráð fyrir mismunandi miðlum og 

ætti að fela í sér skýra mælingu á þeim boðum sem talin eru mynda félagslega nærveru 

(Biocca o.fl., 2003). Félagsleg nærvera felur bæði í sér gæði miðilsins sem stuðst er við og 

hugmyndir notenda um miðilinn. Þróun kenningarinnar til samræmis við mismunandi miðla 

er þó enn háð kenningarlegri beinagrind og mælingum rannsakenda á hugtakinu (Cui, Lockee 

og Meng, 2013). 

4.2.3 Kenningin um auðlegð miðla 

Kenningin um auðlegð miðla (e. media richness theory, eða MRT), sem kennd hefur verið við 

Richard L Daft og Lengel (1986), gerir ráð fyrir mismunandi möguleikum í miðlun 

samskipta. Kenningin var upprunalega þróuð til þess að draga úr misskilningi í samskiptum 

innan fyrirtækja og gengur út á að því fleiri miðlunarmöguleikar sem miðillinn er fær um að 

koma til skila, því áhrifameiri verði skilaboðin. Dæmi um miðlunarmöguleika eru myndbands 

eða hljóðmiðlanir. 

Fjórir þættir stýra því hversu áhrifarík skilaboðin verða: 

a) Fjöldi boða sem miðillinn nemur, til dæmis augnsamband eða 

raddblær.  

b) Biðtími svars sem miðlunin býður upp á. til dæmis fæst svar 

yfirleitt samstundis þegar samskipti eiga sér stað augliti til auglitis, 

en þegar tölvupóstur er sendur verður biðin eftir svari lengri.  

c) Möguleiki á að nota eðlilegt tungutak, til dæmis er líklegt að 

vinnutengdur tölvupóstur noti formlegra málsnið en símtal og sé 

því lakari kostur. 

d) Möguleikinn á að skilaboðin berist einungis þeim aðila sem þau 

eru ætluð, til dæmis er auðveldara að eiga samskipti við tiltekinn 

einstakling augliti til auglitis fremur en í hóp, þar sem fleiri taka 

þátt í samskiptunum. 

Samkvæmt þáttunum fjórum er miðlunin hvergi áhrifaríkari en í samskiptum sem eiga sér 

stað augliti til auglitis, möguleikinn á skýrum samskiptum dvínar svo eftir því hversu illa 

miðlunin uppfyllir þættina fjóra (R. L. Daft og Lengel, 1984). Kenningin hefur einnig verið 

sniðin að persónulegri samskiptum, þar sem hún hefur fengið mikið lof og er ein vinsælasta 

kenning sem notuð er til þess að útskýra tölvumiðluð samskipti (Knapp og Daly, 2011). Þrátt 

fyrir vinsældir kenningarinnar hefur gengið erfiðlega að sannreyna hana í empírískum 

rannsóknum og hefur hún sætt töluverðri gagnrýni, meðal annars fyrir að vera alhæfandi og 

viðurkenna ekki einstaka möguleika miðlana (Dennis, Valacich, Speier og Morris, 1998). 

Kenningin hefur einnig verið gagnrýnd fyrir að gera ekki ráð fyrir áhrifum notenda. Í 

rannsókn Barkhi( 2002) kemur fram að einstaklingar hafa mismunandi hugmyndir um miðla 

og finnst misþægilegt að nota þá; það er því ekki hægt að alhæfa að sá miðill sem geti miðlað 

flestum boðum henti best fyrir alla. 

Kenningin um félagsleg áhrif (e. social influence theory) byggir á þessari gagnrýni. 

Samkvæmt kenningunni eru möguleikar miðilsins háðir hugmynda notenda um hann. 

Einstaklingar hafa vissa hugmynd um miðilinn sem er tilkomin vegna samskipta þeirra við 

hópinn. Notkun miðilsins hefur einnig áhrif á hugmyndir um nytsemi og takmarkanir hans 

(Janet Fulk, 1990). Þó svo kenningin sé komin til ára sinna og hún lítið rannsökuð í seinni tíð 

hafa empírískar rannsóknir stutt kenninguna (Fulk, Schmitz og Ryu, 1995).  

Aðrar rannsóknir hafa þar að auki sýnt fram á að einstaklingar geti vanist miðlinum. Því sé 

upplifun einstaklinga af miðlinum ekki ávallt sú sama, með aukinni reynslu af notkun 

miðilsins geri notendur sér betur grein fyrir möguleikum hans og læri að meta hann betur 

(D'Urso og Rains, 2008). Þá hafa (Derks, Bos og Grumbkow, 2007) komist að þeirri 

niðurstöðu að þáttur tilfinninga sé líkari í tölvumiðluðum samskiptum og samskiptum augliti 

til auglitis en áður var talið. Tilfinningaleg samskipti kunna jafnvel að vera tíðari og skýrari í 

tölvusamskiptum en í samskiptum augliti til auglitis. 

4.2.4 SIDE kenningin 

Lea og Spears (1991) töluðu um „The Social Identity Model of Deindividuation Effects“, eða 

SIDE (í. líkan félagslegrar sjálfsmyndar á áhrif hjarðhegðunar, lauslega þýtt af höfundi). 

Líkanið var smíðað þegar tölvusamskipti voru enn fremur ný af nálinni og einblínir á 

samskipti í gegn um texta. Líkanið tekur fyrir samskipti í hópum og greinir frá því hvernig 

eiginleikar hópsins hafa áhrif á einstaklinga innan hans og móti þannig ákveðið umhverfi. 

Líkt og aðrar kenningar sem leggja áherslu á skort á boðum í tölvumiðluðum samskiptum 

telur kenningin að samskiptin verði ópersónulegri í kjölfarið.  

Samkvæmt SIDE kenningunni geta textamiðluð samskipti ekki komið öllum boðum til skila 

og leiða því til þess að notendur fái hvorki skýra hugmynd um séreinkenni hvers annars, né 

um eigin séreinkenni innan hópsins. Notendur líta því til einkenna hópsins til þess að fylla í 

eyðurnar og gera sér betur grein fyrir öðrum og hegða sér eftir því (Lea og Spears, 1991). 

Samkvæmt kenningunni fá viðmið hópsins meira vægi en viðmið einstaklingsins, þeir sem 

telja sig hluta af hópnum viðhalda viðmiðunum og ganga út frá því að aðrir meðlimir hópsins 

geri hið sama. Því skýrari sem eiginleikar hópsins eru, því áhrifameiri verða viðmið hans. 

Samkvæmt líkaninu takanotendur taka gildi og viðmið hópsins og víkja frá hugsuninni „ég og 

hinir“ að hugsuninni „við“. Forsenda þessa er að einstaklingur samsami sig hópnum, 

einstaklingur sem ber ekki virðingu fyrir eiginleikum og viðmiðum hópsins er ólíklegri til 

þess að fylgja viðmiðum (Postmes, Spears og Lea, 1998; Lea og Spears, 1992). 

4.2.5 Kenningar um áhrif notenda 

Þvert á kenningar sem telja tölvumiðluð samskipti ófær um að miðla tjáningu og stuðla að 

nánum samskiptum hafa aðrar kenningar haldið því fram að notendur bæti upp fyrir 

takmarkanir miðlanna með því að nýta betur þá möguleika sem miðillinn býður upp á. 

Notendur sjá til þess að þau boð sem eru tjáð í hefðbundnum samskiptum sem miðillinn getur 

ekki boðið upp á komast til skila með öðrum hætti.  

4.2.6 Kenningin um úrvinnslu félagslegra upplýsinga 

Kenningin um úrvinnslu félagslegra upplýsinga (e. social information processing eða SIP) 

gengur út frá því að einstaklingar hafi áhuga fyrir því að mynda tengsl sín á milli, óháð því 

hver miðillinn er. Kenningin leitast eftir að útskýra hvernig notendur nýta sér miðilinn til að 

safna upplýsingum um viðmælendur sem annars færu forgörðum (Walther, 1992). Rannsóknir 

hafa sýnt fram á að einstaklingar notfæra sér miðilinn til þess að koma boðum til skila sem 

venjulega eru tjáð án orða í samskiptum auglitis til auglitis (Walther, Loh og Granka, 2005). 

Kenningin leggur áherslu á muninum á tölvumiðluðum samskiptum og þeim samskiptum sem 

eiga sér stað augliti til auglitis. Slík samskipti eru ekki bundin af svartíma, ólíkt 

tölvumiðluðum samskiptum þar sem einhver tími fer til spillis. Samkvæmt kenningunni er þó 

ljóst að þrátt fyrir að tölvumiðluð samskipti séu tímafrekari sé mögulegt að koma sömu 

boðum til skila á lengri tíma.  

Rannsókn Wilson, Straus og McEvily frá 2002 staðfesti kenninguna að hluta til. Í 

rannsókninni voru 156 nemendur í háskólagrunnámi, sem þekktust ekki fyrir, valdir 

handahófskennt og skipt í 52 hópa sem hver innihélt þrjá einstaklinga. Rannsakendur reyndu 

að sjá til þess að meðlimir einstakra hópa hefðu ekkert samband utan rannsóknartímans. 

Hóparnir hittust þrisvar í viku í þrjár vikur og notuðu mismunandi samskiptaleiðir til þess að 

vinna að ákveðnu verkefni. Hópur FFF hittist alltaf augliti til auglitis, hópur FEE hittist fyrstu 

vikuna augliti til auglitis en næstu tvær vikurnar í textasamskiptum, hópur EEE hittist 

einungis í textasamskiptum og hópur EFF upphaflega í textasamskiptum og seinni tvær 

vikurnar augliti til auglitis. Í lok hvers „hittings“ voru þátttakendur beðnir að svara 

spurningalista, sem meðal annars var ætlað að mæla traust. Niðurstaða rannsóknarinnar sýndi 

að í lok fyrstu viku báru meðlimir hópa sem stóðu í textasamskiptum minna traust til hvers 

annars en mældist í öðrum hópum. Í lok þriðju viku hafði hinsvegar munurinn jafnast út og 

jafnvel mældist meira traust meðal hópa í textasamskiptum, sama var uppi á teningnum þegar 

samstarf innan hópsins var skoðað. Þegar þátttakendur voru spurðir hversu vel þeir töldu sig 

þekkja meðlimi hópsins var enginn munur á því hvaða samskiptaleiðir voru notaðar. Hópar 

FEE sýndu ekki eins mikið traust og aðrir hópar en munurinn var sáralítill (Wilson, Straus og 

McEvily, 2002). 

Niðurstaða rannsóknarinnar var sú að vegna þess að einstaklingar hafa áhuga á því að mynda 

tengsl hver við annan notfæra þeir sér möguleika miðilsins til þess, þrátt fyrir takmarkanir 

hans. 

4.2.7 Ofurpersónu samskiptakenningin 

Ofurpersónu-samskiptakenningin (e. hyperpersonal CMC) byggir á hugmyndum SIDE 

kenningarinnar, sem verið var að þróa á svipuðum tíma. SIDE kenningin telur einstaklinga 

líta til einkenna hópsins til þess að gera sér grein fyrir sérkennum einstaklinga innan hópsins. 

Ofurpersónu-samskiptakenningin bætir því við að hugmyndir viðtakanda geti einnig verið 

tilkomnar vegna þeirra hugmynda sem hann hefur af sendanda, þ.e. að hann byggir 

hugmyndir sínar um sendanda út frá fyrri reynslu af svipuðum karakter eða út frá 

staðalímyndum. Kenningin leitast við að lýsa því hvernig tölvumiðluð samskipti geti ýtt undir 

eftirsóknarverðari og nánari hughrif (e. impression) og sambönd en venjan er í samskiptum 

augliti til auglitis. Kenningin flokkar fjóra meginþætti í samskiptaferli á milli sendanda og 

viðtakanda skilaboðanna.  

a) Áhrif úrvinnslu viðtakenda: Í tölvumiðluðum samskiptum hefur 

viðtakandi fyrirfram gefnar hugmyndir um sendanda sem hann 

byggir á vísbendingum sem miðillinn gefur upp um sendanda. 

Viðtakandi fyllir inn í eyðurnar sem skapast í tölvumiðluðum 

samskiptum og hallast frekar að því að mynda sér jákvæðar 

hugmyndir um sendanda. 

b) Áhrif sendanda: Eiginleikar tölvumiðlaðra samskipta gera 

sendanda kleift að endurhugsa skilaboðin áður en hann ákveður að 

senda þau. Þannig getur sendandi kosið að gefa af sér þá mynd sem 

honum þykir líklegt að viðtakanda líki við (Knapp og Daly, 2011). 

Rannsóknir hafa sýnt fram á að því eftirsóknarverðari sem 

viðtakandinn er að mati sendanda, því meiri tíma notar sendandinn 

til að lagfæra skilaboðin og passa að allt sé rétt. Hugmyndir um 

viðtakenda hafa áhrif á hvernig sendandi hegðar sér (Walther, 

2007). 

c) Eiginleikar rásar: Í textasamskiptum geta notendur kosið sjálfir 

hvenær þeir vilja eiga samskipti og geta þannig einbeitt sér betur 

að samskiptunum þegar þeim hentar. Ef einn notandi er 

tímabundinn eða annars hugar hefur það ekki eins mikil áhrif á 

samskiptin eins og ef þau færu fram augliti til auglitis vegna þess 

að það er minni tímapressa.  

d) Áhrif svörunar: Vegna þess að sendandi hefur stjórn á því hvernig 

hann kemur fyrir og að viðtakandi fylli inn í eyðurnar og geri ráð 

fyrir því besta um sendanda, myndast ákveðið kerfi svörunar þar 

sem notendur upphefja hvorn annan og gefa af sér sína bestu mynd. 

Þegar þannig ber undir að boðin sem vantar í samskiptin koma ekki skilaboðum til skila fyllir 

viðtakandinn upp í það tómarúm sjálfur, út frá sínum hugmyndum um sendanda. Hugmyndir 

viðtakanda um hópinn og einstaklinga sem hann á í samskiptum við innan hans eru tilkomnar 

vegna þeirra staðalímynda sem hann hefur um sendanda og hóp. Í textamiðluðum samskiptum 

hefur útlit einstaklinga engin áhrif, vandræðaleg þögn og frammíköll ekki heldur. Þar sem 

sendandi skilaboða hefur möguleika á því að fara yfir skilaboðin áður en þau eru send getur 

hann gefið þá mynd af sér sem honum þykir líklegt að viðtakandi kunni að meta. Rannsóknir 

hafa sýnt að sendandi sé einnig líklegri til þess að láta meira uppi um sjálfan sig en í 

hefðbundnum samskiptum. Þannig geta textasamskipti verið nánari en samskipti sem eiga sér 

stað augliti til auglitis (Joinson, 2001; Tidwell og Walther, 2002; Schouten, Valkenburg og 

Peter, 2007). 

Möguleg útskýring þessa er að í samskiptum augliti til auglitis er mögulegt að koma 

skilaboðum greinilega til skila með boðum eins og raddblæ, sem snúa ekki að orðunum 

sjálfum. Í textasamskiptum hefur sendandi skilaboðanna einungis orð til þess að miðla 

samskiptunum. Sendandi textaskilaboða er því líklegri til þess að nota annað orðalag til þess 

að vera viss um að koma réttum skilaboðunum til skila. Hvernig sendandi kýs að koma fram 

hefur ekki einungis áhrif á álit viðtakenda heldur einnig á hugmyndir sendanda um sjálfan sig. 

Í rannsókn Gonzales og Hancock (2008) var einstaklingum gert að gera sér upp mismunandi 

karaktereinkenni og skrifa frásögn byggða á persónulegri reynslu. Einkennin sem 

þátttakendum var gert að hafa voru mannblendni (e. extrovert) og hlédrægni (e. introvert). 

Annar hópurinn skrifaði bloggfærslu sem þeim var sagt að væri aðgengileg öðrum 

tölvunotendum, hinn hópurinn skrifaði skjal sem þeim var sagt að yrði greint síðar meir. 

Hópurinn sem skrifaði reynslu sína á bloggsíðu í þeirri trú að færslan væri aðgengileg öðrum 

notendum fékk töluvert aðra stigatölu á eigin mati á mannblendni eða hlédrægni eftir því 

hvaða karaktereinkenni þeim var gert að auðsýna. Fyrirbærið kalla rannsakendur tilfærslu 

sjálfsmyndar (Knapp og Daly, 2011). Við erum því ekki einungis að móta hugmyndir annarra 

um okkur, við erum að móta okkar eigin sjálfsmynd. 

Tölvumiðluð samskipti eru tiltölulega ný af nálinni og sífellt að þróast, það sama á við um 

þær kenningar sem leitast til við að útskýra þau. Kenningar um tölvumiðluð samskipti greinir 

á um samskiptamöguleika miðlana, en eru þó sammála um að tölvumiðluð samskipti hafi ekki 

sömu eiginleika og samskipti sem fara fram augliti til auglitis. Auk þess ber kenningum ekki 

saman um afleiðingarnar. Í ljósi þess hversu nýleg fræðin eru er því betra að hafa varann á 

með fullyrðingar um að tölvumiðluð samskipti séu verri samskiptaleið en aðrar og 

hefðbundnari leiðir; heppilegra væri að tala um þau sem öðruvísi samskiptaleið. 

5 Aðferð og framkvæmd 

Í þessum kafla verður aðferðum rannsóknarinnar lýst. Tilgreint verður hverjir þátttakendur 

voru, hvaða mælitæki voru notuð og hvernig tölfræðileg úrvinnsla fór fram. 

5.1 Þátttakendur 

Spurningalistakönnun var lögð fyrir á opnu húsi í félagsmiðstöð í Reykjavík fyrir unglinga á 

aldrinum 13–16 ára. Þess var gætt að tryggja jafnt kynjahlutfall þátttakenda, en níu strákar og 

níu stelpur svöruðu könnuninni. Í upphafi var vonast til þess að fá 10 þáttakendur til þess að 

svara könnuninni en í ljósi góðrar mætingar var bætt við þáttakendum og fór því svo að 18 

unglingar svöruðu könnuninni sem var lögð fyrir og safnað sama kvöldið. Þátttakendur voru 

beðnir að spyrjast fyrir ef þeim fannst eitthvað óljóst.  

Einungis tvær spurningar vöknuðu. Sú fyrri var „Hvað þýðir viðmælandi?“ Þeirri spurningu 

var svarað á eftirfarandi hátt „Sá sem þú ert í samskiptum við hverju sinni“. Hin spurningin 

sem kom upp var: „En ef ég hef aldrei notað Skype?“, en þá var viðkomandi beðinn um að 

haka við „hvorki né“. 

5.2 Rannsóknarsnið 

Spurningarnar voru fjórar talsins, að spurningunni um kyn meðtalinni. Til þess að athuga 

kynjamun var fyrst var spurt út í kyn þátttakenda, þar sem valmöguleikarnir voru KK og 

KVK. Aðrar spurningar voru númeraðar frá 1-3 og leituðust til þess að fá tilfinningu fyrir 

upplifun unglinga á mismunandi samskiptaleiðum. Spurningar 1-3 voru í formi kvarða þar 

sem einstaklingurinn var beðinn um að staðsetja sig á kvarðanum „á mjög illa við“ „á frekar 

illa við“ „hvorki né“ „á frekar vel við“ „á mjög vel við“.  

Spurning 1: 

„Ég á auðvelt með að tala um persónuleg málefni“  

a) Í SMS samskiptum 

b) Í símtali 

c) Á Skype 

d) Augliti til auglitis 

e) Í spjallglugga á Facebook 

Spurning 2: 

„Mér finnst ég náin/n viðmælanda“ 

a) Í SMS samskiptum 

b) Í símtali 

c) Á Skype 

d) Augliti til auglitis 

e) Í spjallglugga á Facebook 

Spurning 3: 

„Mér finnst þægilegra að nota SMS en að tala í símann vegna þess að 

ég þarf ekki að svara strax og get hugsað svarið betur“ 

Svarliðum í spurningu 1 og 2 var raðað upp út frá eiginleikum samskiptaleiðanna, en 

samkvæmt kenningunni um félagslega nærveru hefur samskiptaleiðin áhrif á það hversu 

mikla nánd notendur skynja í samskiptunum. Samkvæmt kenningunni geta engar 

samskiptaleiðir miðlað nánd jafn vel og samskipti sem eiga sér stað augliti til auglitis. 

Svarliðum er þess vegna stillt upp frá SMS miðlun, sem vegna eiginleika sinna geta einungis 

miðlað texta og myndum, að liðnum „augliti til auglitis“, þar sem möguleiki miðlunar á 

boðum eins og t.d augnsambandi og raddblæ er fyrir hendi.  

Með hverjum svarlið eykst fjöldi boða sem samskiptin styðja með einni undantekningu. Liður 

e) „Í spjallglugga á Facebook“ er skilin frá lið a) „Í SMS samskiptum“. til þess að athuga 

mögulegt misræmi í svörun. Eiginleikar SMS samskipta og spjallglugga á Facebook eru í raun 

þeir sömu og gætu því fyrirfram gefnar hugmyndir einstaklinga um miðilinn haft einhver áhrif 

á svörunina, en kenningin um félagslega nærveru hefur verið gagnrýnd fyrir að líta fram hjá 

slíkum áhrifum (Cui o.fl., 2013). 

5.3 Tölfræðileg úrvinnsla 

Svarblöðin voru flokkuð eftir kyni til þess að bera saman svör stráka og stelpna. Svörin á 

kvarðanum fengu frá einu og upp í fimm stig, þar sem „Á mjög illa við“ gaf eitt stig og „Á 

mjög vel við“ gaf fimm. Stigin voru svo lögð saman og deilt í fjölda svarenda til þess að fá 

fram meðaltal fyrir spurningarliðina. 

6 Niðurstöður 

Í þessum kafla verður fjallað um niðurstöður könnunarinnar. Niðurstöður eru settar fram í 

tveimur töflum, önnur er fyrir niðurstöður stráka og hin er fyrir niðurstöður stelpna. 

„Persónuleg málefni“ vísa til staðhæfingarinnar „Ég á auðvelt með að tala um persónuleg 

málefni“ og „Nánd“ vísar til „Mér finnst ég náin/n viðmælanda“.  

Tafla 4. Mat stráka á möguleikum samskiptaleiða 

Kyn: KK Persónuleg málefni Nánd 

a) Í SMS samskiptum 3,44 3,55 

b) Í símtali 3,11 3,55 

c) Á Skype 2,55 3,11 

d) Augliti til auglitis 3,55 3,88 

e) Í spjallglugga á Facebook 2,88 3,33 

Í töflu 4 kemur fram að strákar telja sig eiga auðveldast með að tala um persónuleg málefni 

augliti til auglitis og í SMS samskiptum. Strákar upplifa einnig mestu nánd við viðmælanda í 

samskiptum sem fara fram frá augliti til auglitis. Minnsta upplifun á nánd og auðveldleika til 

þess að tala um persónuleg málefni var í Skype samskiptum.  

Tafla 5. Mat stelpna á möguleikum samskiptaleiða 

Kyn: KVK Persónuleg málefni Nánd 

a) Í SMS samskiptum 2,77 3,77 

b) Í símtali 3,33 3,88 

c) Á Skype 3 3,11 

d) Augliti til auglitis 4,22 4,11 

e) Í spjallglugga á Facebook 3 3,44 

Í töflu 5 kemur fram að stelpur telja sig bæði eiga auðveldast með að tala um persónuleg 

málefni og upplifa mesta nánd við viðmælanda í samskiptum sem fara fram frá augliti til 

auglitis. Stelpur eiga erfiðast með að tala um persónuleg málefni í SMS skilaboðum og telja 

sig upplifa minnsta nánd við viðmælanda á Skype.  

Niðurstöður benda til þess að stelpur eigi almennt auðveldara með að tala um persónuleg 

málefni en strákar hvort sem litið er til miðlaðra samskipta eða samskipta augliti til auglitis. 

Meðaltalið hjá stelpum er hærra en hjá strákum í öllum liðum að undanskildum SMS 

samskiptum þar sem strákar mælast með 3,44 en stelpur með 2,77. Það sama á við þegar 

þátttakendur voru beðnir að taka afstöðu til staðhæfingarinnar „Mér finnst ég náin/n 

viðmælanda“, nema að þar er meðaltalið hjá stelpum hærra en hjá strákum í öllum liðum. 

Bæði strákar og stelpur töldu sig eiga auðveldara með að tala um persónuleg málefni augliti 

til auglitis en gegnum miðla; það sama á við varðandi upplifun þeirra á nánd við viðmælanda. 

Reyndar benda niðurstöður könnunarinnar til þess að munurinn á upplifun á nánd sé ekki 

afgerandi þegar borin eru saman samskipti augliti til auglitis og miðluð samskipti.  

Þegar litið er til miðlanna sjálfra virðist fátt benda til þess að miðlar sem geta miðlað fleiri 

boðum auki á þá nánd sem einstaklingar upplifa í samskiptunum. Þannig telja strákar sig eiga 

auðveldara með að tala um persónuleg málefni í SMS samskiptum en í símtali eða á Skype og 

telja sig þar að auki upplifa meiri nánd við viðmælanda í SMS en á Skype. Möguleikar SMS 

skilaboða til miðlunar á boðum eins og raddblæ og augnsambandi eru engir. Forritið Skype og 

símtal bjóða upp á þann möguleika að miðla fleiri boðum en SMS skilaboð og einstaklingar 

ættu samkvæmt kenningunni að upplifa sig nánari viðmælanda. Stelpur telja sig einnig eiga 

auðveldara með að tala um persónuleg málefni í SMS skilaboðum en á Skype. Mögulega gæti 

þó verið bjögun í Skype svarliðnum, en þátttakendur sem sögðust aldrei hafa notað Skype 

voru beðnir um að haka við svarmöguleikann „hvorki né“. Betra væri ef könnunin hefði 

innihaldið svarmöguleikann „Á ekki við“. 

Svarliðir a) „í SMS samskiptum“ og e) „Í spjallglugga á Facebook“ bjóða upp á samskonar 

möguleika til samskipta og ættu samkvæmt kenningunni ekki að vera frábrugðnir í upplifun á 

nánd. Þegar niðurstöður svarliðana eru bornar saman gætir þó ósamræmis, þrátt fyrir að 

möguleikar samskiptaleiðana til þess að miðla boðum sé mjög svipuð. Það er til dæmis 

ómögulegt að senda augnsamband eða líkamstjáningu með SMS skilaboðum eða í 

spjallglugga á Facebook. Strákar telja sig bæði nánari viðmælanda og eiga auðveldara með að 

tala um persónuleg málefni í SMS samskiptum heldur en í spjallglugga á Facebook. Stelpum 

finnst þær frekar nánar viðmælanda í SMS samskiptum en í spjallglugga á Facebook, en 

finnst þó auðveldara að tala um persónuleg málefni í spjallglugga á Facebook en í SMS 

samskiptum.  

Að lokum voru unglingarnir fengnir til að taka afstöðu til eftirfarandi staðhæfingar „Mér 

finnst þægilegra að nota SMS en að tala í símann vegna þess að ég þarf ekki að svara strax og 

get hugsað svarið betur“. Niðurstöður benda til þess að stelpur (3,88) nýti sér fremur þá 

eiginleika SMS samskipta sem gera notendum kleift að endurhugsa og breyta skilaboðum 

áður en þau eru send; strákar (2,77) eru nær hlutlausir að því leyti.  

7 Samantekt og umræður 

Í flestum kenningum og rannsóknum um miðluð samskipti í seinni tíð hefur þeirri 

upprunalegu gagnrýni sem fram kemur í fyrri kenningum um miðluð samskipti, svo sem 

kenningunni um félagslega nærveru, þar sem fullyrt er að miðluð samskipti séu ekki eins 

persónuleg og samskipti augliti til auglitis og séu þeim óæðri, að mestu verið hafnað. Það er 

ekki óhugsandi að niðurstöður eldri rannsókna hafi að einhverju leyti markast af því að 

tiltölulega fáir höfðu aðgang að netinu. Möguleikar einstaklinga til samskipta hafa aukist 

gríðarlega á síðustu 50 árum; línusímar, farsímar og nú síðast hinir fjölmörgu möguleikar 

internetsins hafa gjörbylt samskiptum. Hvort sem aukið framboð á fjarskiptaleiðum og 

eiginleikar miðlana eru almennt litnir jákvæðum eða neikvæðum augum er ekki hægt að neita 

því að notkun þeirra er komin til að vera. 

Rannsóknir hafa sýnt fram á að samskiptamöguleikar internetsins eru að mestu leyti nýttir til 

samskipta milli aðila sem þekkjast úr raunveruleikanum (Ellison, Steinfield og Lampe, 2007). 

Þannig má líta á spjallsíður og samskiptasíður sem viðbót við möguleika einstaklinga sem 

þekkjast fyrir til samskipta. Valkenburg og Peter nefna að í stað þess að horfa til internetsins 

sem sértæks veruleika er mikilvægt að átta sig á því að internetið er í raun samtvinnað 

raunveruleikanum (Valkenburg og Peter, 2009). Heppilegra er að horfa fremur á samspil 

hinna ýmsu möguleika til samskipta í stóru myndinni í stað þess að etja samskiptum augliti til 

auglitis gegn miðluðum samskiptum sem andstæðum þar sem önnur er góð og hin slæm. 

Þegar litið er til þess hversu gríðarlega mikil netnotkunin er í dag og þeirra fjölda miðla sem 

standa til boða og eru notaðir í samskiptum verður að teljast líklegra en ekki að hver 

einstaklingur sé sítengdur og aðgengilegur um fjöldann allan af mismunandi 

samskiptaleiðum, Það á sérstaklega við um ungmenni. Það er því ekki fjarri lagi að líta á 

hefðbundin samskipti og miðluð samskipti sem hluta af sama raunveruleikanum. Niðurstöður 

rannsókna benda flestar til þess að munurinn á samskiptaleiðum sé ekki eins mikill og í 

upphafi var talið. Miðluð samskipti geta ekki einungis myndað góðan vettvang fyrir unglinga 

til þess að þreifa sig áfram með sjálfsmynd sína, sem er nauðsynlegur þáttur í heilbrigðum 

þroska þeirra, heldur hafa fræðimenn einnig haldið því fram að eiginleikar miðlanna geti 

stuðlað að aukinni persónulegri tjáningu og eflst tengslamyndun og náin sambönd, rétt eins og 

hefðbundin samskipti (Joinson, 2001; Tidwell og Walther, 2002). 

Í þessari ritgerð hefur verið sýnt fram á aukna notkun ungmenna á internetinu til samskipta. 

Helstu samskiptaleiðum internetsins hefur verið lýst og kannað hvaða samskiptaleiðir 

ungmenni nýta sér á netinu. Unglingsárin hafa verið rædd og sérstök áhersla lögð á kenningar 

Erik Erikson og James Marcia sem telja að helsta verkefni unglingsáranna sé að 

einstaklingurinn þrói með sér heilbrigða sjálfsmynd. Lýst hefur verið kenningum er leitast til 

þess að lýsa áhrifum tölvumiðlaðra samskipta, meðal annars á upplifun notenda á nánd og 

getu miðlanna til þess að miðla persónulegum samskiptum. Spurningalistakönnun var lögð 

fyrir unglinga, en markmið könnunarinnar var að fá tilfinningu fyrir upplifun unglinga á 

mismunandi samskiptaleiðum. Niðurstöður könnunarinnar voru svo bornar saman við 

sjónarmið tveggja samskiptakenninga, þ.e. kenninguna um félagslega nærveru og 

ofurpersónu-samskiptakenningin. Það er erfitt að fullyrða að niðurstöður úr svo smáu úrtaki 

endurspegli þýðið, en niðurstöður geta gefið einhverja mynd af upplifun unglinga á 

möguleikum mismunandi samskiptaleiða til þess að stuðla að persónulegri tjáningu og miðla 

nánd. Samkvæmt kenningunni um félagslega nærveru ættu notendur að upplifa meiri nánd í 

samskiptum eftir því sem möguleikar samskiptaleiðanna til þess að miðla boðum aukast. Til 

dæmis getur símtal miðlað boðum eins og raddblæ, sem SMS skilaboð eru ófær um, en lítill 

munur er þó á upplifun unglinga á nánd í SMS samskiptum eða símtali. 

Niðurstöður könnunarinnar renna að vissu leyti stoðum undir forsendur kenningarinnar, 

sérstaklega þegar litið er til mögulegrar bjögunar í spurningunni um Skype. Ef litið er fram 

hjá henni bendir allt til jákvæðs sambands á milli fjölda boða sem miðilinn getur komið til 

skila og upplifun þátttakenda á nánd í samskiptunum.  

Ofurpersónu-samskiptakenningin telur að einstaklingar séu meðvitaðir um takmarkanir 

textasamskipta eins og SMS skilaboða eða tölvupósts til þess að koma boðum eins og 

líkamlegri tjáningu eða raddblæ til skila. Einstaklingar notfæra sér þess vegna fremur þá 

möguleika sem þeim standa til boða til þess að tjá sig persónulega. Kenningin felur í sér að 

textasamskipti geti verið nánari en samskipti sem fara fram augliti til auglitis vegna þess að 

einstaklingar tjái sig fremur um persónuleg málefni í textasamskiptum. Kenningin felur 

jafnframt í sér að einstaklingar notfæri sér möguleika miðlana til þess að gefa af sér þá mynd 

sem þeir telja að viðtakanda þyki eftirsóknarverð. (Walther, 1996). Til dæmis er mögulegt 

fyrir einstaklinga að endurhugsa og lagfæra skilaboð áður en þau eru send í SMS skilaboðum. 

Niðurstöður könnunarinnar staðfesta ekki kenninguna. Þvert á sjónarmið kenningarinnar töldu 

þátttakendur sig bæði eiga auðveldast með að tjá sig um persónuleg málefni og upplifa mesta 

nánd við viðmælanda í samskiptum augliti til auglitis. Þegar þátttakendur voru beðnir að taka 

afstöðu til staðhæfingarinnar „Mér finnst þægilegra að nota SMS en að tala í símann vegna 

þess að ég þarf ekki að svara strax og get hugsað svarið betur“ var munur á niðurstöðum 

stráka og stelpna. Stelpur nýta sér möguleikann á því að yfirfara skilaboðin áður en þau eru 

send en strákar eru nær hlutlausir.  

Niðurstöðurnar er hægt að nota sem vísbendingar um upplifun unglinga af miðlum og 

samskiptum, en það gefur auga leið að til þess að fá heilsteyptari mynd um samspil miðla og 

samskipta hjá unglingum þarf úrtakið að vera mun stærra og spurningarnar bæði fleiri og 

sértækari. 

Í niðurstöðum könnunarinnar kemur fram að stelpur telja sig eiga auðveldara með að tala um 

persónuleg málefni en strákar í öllum samskiptaleiðum nema SMS skilaboðum. Það er í takt 

við niðurstöður fyrri rannsókna er snúa að mun milli kynjanna á unglingsárum hvað varðar 

persónulega tjáningu (Papini, Farmer, Clark, Micka og Barnett, 1990).  

Stelpur upplifa sig nánari viðmælanda en strákar í öllum þeim samskiptaleiðum sem spurt var 

út í. Kynjamun í niðurstöðum má hugsanlega skýra með því að stelpur upplifi frekar nánd í 

gegn um samskipti en strákar í gegn um athafnir eða áhugamál (McNelles og Connolly, 

1999). 

7.1 Áhrif netsamskipta á sálfélagslega þróun unglinga 

Unglingsárin eru það æviskeið þegar sjálfsmynd einstaklinga þróast að stærstum hluta og þar 

að auki eru unglingar sá aldurshópur sem notar nýjar leiðir til samskipta einna mest. Þetta 

gerir ungmenni einstök í rannsóknum á áhrifum netsamskipta. Internetið eykur möguleika 

einstaklinga á að þreifa sig áfram þegar það kemur að því að móta sjálfsmynd sína. Það er 

einkum fjölbreytileiki netsins og auðvelt aðgengi að því sem gerir það að hentugum vettvangi 

fyrir unglinga til þess að þreifa sig áfram með sjálfsmynd sína. Aðgangur er greiður og 

samskipta- og spjallsíður eru yfirleitt notendavænar og gefa ungmennum tiltekna stjórn yfir 

því hvernig þau koma fram. 

 Þungamiðjan í kenningum Erkison og Marcia er mikilvægi þess að einstaklingar nái að þróa 

með sér heilbrigða sjálfsmynd á unglingsárunum. Erikson telur að lögmál einstaklingsþróunar 

séu meðfædd og að einstaklingar verði að sigrast á því verkefni að þróa með sér heilbrigða 

sjálfsmynd, ellegar þroskist þeir ekki eðlilega sem einstaklingar og gætu átt í erfiðleikum 

síðar á lífsleiðinni (Miller, 1989). Samkvæmt Erikson móta unglingar sjálfsmynd sína eftir 

viðbrögðum annarra og staðfesta hana með því að hegða sér samkvæmt henni. Hvernig til 

tekst getur haft áhrif á það hvort að einstaklingurinn verði trúr hugmyndafræði sinni eða lifi 

með sundurlausa sjálfsmynd. Þeir fjölmörgu möguleikar sem standa ungmennum til boða nú 

til dags í samskiptum gera það að verkum að ungmennin hafa fjölbreyttara aðgengi en áður að 

vettvangi til þess að prufa sig áfram með sjálfsmynd sína, sem er grundvallaratriði í því að 

mynda heilbrigða og stöðuga sjálfsmynd.  

Þó eru gagnrýnisraddir enn á lofti, en fræðimenn hafa haldið því fram að netsamskipti geti 

leitt til bjagaðrar sjálfshugmyndar, möguleikinn á því að geta prófað sig áfram með 

sjálfsmynd sína og sniðið hana eftir aðstæðum á netinu leiði til þess að heildarmyndin verði 

óstöðug (Matsuba, 2006; Mazalin og Moore, 2004). Valkenburg skoðar áhrif 

sjálfsmyndaþreifinga ungmenna á netinu í rannsókn frá 2008 þar sem rúmlega 1100 ungmenni 

voru spurð út í sjálfsmyndartilraunir sínar og áhrif þeirra á sjálfsmynd ungmenna rannsökuð. 

Rannsóknin renndi í byrjun stoðum undir hugmyndir um neikvæð áhrif þess að ungmenni 

þreifi sig áfram með sjálfsmynd sína á netinu á eiginlega sjálfsmynd sína. Þessi áhrif urðu 

hinsvegar að engu þegar stjórnað hafði verið fyrir því hvort einstaklingurinn hefði heilsteypta 

sjálfsmynd. Í rannsókninni greindust hvorki jákvæðar né neikvæðar afleiðingar 

sjálfsmyndunartilrauna unglinga á sjálfsmynd þeirra (Valkenburg og Peter, 2008). 

Samskipti á netinu gætu auðveldað einstaklingum að öðlast betri stjórn á umhverfi sínu og 

stuðlað að auknu samþykki annarra og þannig aukið sjálfsálit. Netsamskipti gefa notendum 

vissa stjórn á því hvaða ímynd þeir gefa af sjálfum sér. Möguleikinn á því að fara yfir 

skilaboðin áður en þau eru send er einnig fyrir hendi á spjallsíðum og hafa notendur þannig 

meiri stjórn á því hvað þeir gefa af sjálfum sér (Valkenburg og Peter, 2007). Rannsóknir hafa 

sýnt fram á aukin notkun ungmenna á samfélagssíðum leiði til aukinna viðbragða við 

athöfnum þeirra á síðunum, aukin viðbrögð leiða oftast til fleiri jákvæðra viðbragða sem auka 

sjálfsálit notandans. Einungis 7% ungmenna sem rannsökuð voru greindu frá neikvæðri 

reynslu vegna aukinnar notkunar, en þau fengu neikvæð viðbrögð sem dró úr sjálfsáliti þeirra 

(Patti, 2006). Aðrar rannsóknir sem hafa skoðað aukna netnotkun hafa einblínt á netfíkla sem 

eyða óvenju miklum tíma á netinu og hafa fundið neikvæð áhrif þess á sjálfsálit þeirra (Kim 

og Davis, 2009; Bozoglan, Demirer og Sahin, 2013). Einstaklingar eru mismunandi og ekki er 

hægt að ganga út frá því að áhrif netsamskipta á sjálfsálit unglinga séu þau sömu fyrir alla. 

Í langtímarannsókn Valkenburg og Peter frá 2009 sem gerð var á 812 hollenskum 

ungmennum á aldrinum 10–17 ára með jöfnu kynjahlutfalli könnuðu rannsakendur samband 

spjallforrita við traust og vináttu . Þátttakendur voru spurðir út í eigin notkun á spjallforritum í 

því skyni að hafa samband við vini sína. Þeir voru meðal annars spurðir hversu oft þeir noti 

spjallforrit, hversu oft þeir hefðu samband gegnum spjallforrit við vini sem þeir þekktu í 

raunveruleikanum, hversu oft þeir töluðu um persónuleg málefni í gegnum spjallforrit, hversu 

ánægðir þeir væru með samband sitt við ákveðna vini sem þeir þekktu úr raunveruleikanum 

og hversu oft þeir leituðu til þeirra með persónuleg vandamál. Niðurstöður rannsóknarinnar 

benda til þess að ungmenni noti spjallforrit til þess að viðhalda vináttu. Notkun spjallforrita 

verður til þess að unglingar verði líklegri til þess að opna sig, sem eykur gæði vináttunnar; að 

auki stuðla gæði vináttunnar að aukinni sjálfsafhjúpun beggja einstaklinga. Eiginleikar 

miðilsins gætu ýtt undir aukna tjáningu einstaklinga (Valkenburg og Peter, 2009), mögulega 

vegna þess að umræðuefni sem eru of vandræðaleg eða óviðeigandi í raunveruleikanum eru 

það ekki endilega í textaformi (S. M. Livingstone o.fl., 2009).  

Valkenburg (2009) telur að þannig geti notkun spjallforrita stuðlað að því að viðhalda gæðum 

vináttunnar, en tekur fram að gæði vináttu hafi ekki áhrif á notkun spjallforrita.  

Þó svo að fjölmargar rannsóknir hafa verið gerðar á þeim samskiptaleiðum sem standa 

ungmennum til boða og mögulegra áhrifa þeirra verður að hafa í huga að tiltölulega stutt er 

síðan netsamskipti urðu eins útbreidd og þau eru í dag. Sérstaklega eru samskiptasíður nýjar 

af nálinni, en þær þekktust vart fyrir tíu árum síðan, og eiginleikar þeirra eru margir og 

mismunandi, rétt eins og notendurnir. Það er því hæpið að ætla sér að alhæfa að öll form af 

samskiptum hafi sömu áhrif á alla notendur. Frekari og sérhæfðari rannsókna er þörf til þess 

að komast hjá alhæfingum. 

